
 Faqja 3 

Shqipëria në krye të Presidencës së ICIC – Komisioneri Dervishi: Besim që na  
nderon dhe na motivon 

 

Në përfundim të punimeve tre-ditore të Konferencës Ndërkombëtare të Komisionerëve për të Drejtën e Informimit 

(ICIC), të zhvilluar në Berlin, Shqipëria është zgjedhur në mënyrë unanime në krye të Presidencës së këtij forumi, për 

periudhën 2025–2027. 

 

 

Zgjedhja e Shqipërisë në këtë rol të rëndësishëm ndërkombëtar përbën një njohje të qartë të përkushtimit dhe profe-

sionalizmit të institucionit të Komisionerit për të Drejtën e Informimit dhe Mbrojtjen e të Dhënave Personale. Në 

fjalën e tij përmbyllëse, Komisioneri Besnik Dervishi shprehu mirënjohjen për besimin e dhënë nga anëtarët e forumit: 

 

 

 

“Së pari dëshiroj t’ju falënderoj thellësisht, që na besuat 

sërish ne për të vijuar si Presidencë dhe Sekretariat për 

periudhën 2025 – 2027. Kemi ndarë sfida dhe eksperi-

enca, kemi identifikuar objektiva të përbashkëta dhe 

kemi rikonfirmuar rolin e pakontestueshëm, që e drejta 

për informim luan në ndërtimin e shoqërive të hapura 

dhe të qëndrueshme.” 
 

Konferenca e ICIC, e cila u mbajt nga data 23 deri më 25 qershor 2025, mblodhi në Berlin përfaqësues të institucion-

eve të pavarura, organizatave të shoqërisë civile dhe ekspertë nga e gjithë bota, për të diskutuar çështje kyçe që lidhen 

me transparencën, llogaridhënien dhe aksesin në informacion publik. 

Tema kryesore e edicionit të këtij viti ishte “Aksesi në informacionin mjedisor në epokën digjitale”, duke vënë theksin 

te nevoja për informim të saktë dhe në kohë për çështje mjedisore, në një epokë, kur teknologjia ka transformuar 

mënyrën se si qytetarët marrin dhe përdorin informacionin publik. 

Programi i konferencës përfshiu panele të shumta tematike mbi: 

 rolin e teknologjisë në përmirësimin e transparencës; 

 sfidat e komisionerëve në garantimin e qasjes në informacion mjedisor; 

 përfshirjen e shoqërisë civile dhe ndarjen e praktikave të mira midis institucioneve homologe. 

 



 Faqja 4 

Në nisje të punimeve të Konferencës, Komisioneri Dervishi në fjalën përshëndetëse në cilësinë e Presidentit të 

Përkohshëm të ICIC theksoi se:  

“E drejta për informim është oksigjeni i demokracisë – ajo që mban gjallë llogaridhënien, pjesëmarrjen qytetare dhe 

ndërtimin e besimit”. 

Ai shtoi se, transparenca nuk duhet të mbetet një koncept teorik, por të funksionojë si një mekanizëm real dhe i 

qëndrueshëm për të afruar institucionet publike me qytetarët, veçanërisht në fushat që prekin drejtpërdrejt jetën e 

përditshme, si mjedisi dhe shërbimet publike. 

Ndërsa Prof. Dr. Louisa Specht-Riemenschneider, Komisionerja Federale për Mbrojtjen e të Dhënave dhe Lirinë e 

Informacionit, Gjermani, përmendi në fjalën e saj krijimin e ICIC në Berlin 22 vite më parë dhe vuri në dukje rolin e 

kësaj organizate. 

“ICIC është një platformë unike për të shkëmbyer ide dhe përvoja. E drejta për informim përballet me kërcënime dhe 

sfida, veçanërisht sa i përket informacionit mjedisor, të cilave duhet t’u japim zgjidhje specifike. Duhet të forcojmë 

transparencën dhe të ardhmen e qëndrueshme, sepse e drejta për informim është bazë për demokracinë dhe kataliza-

tor për ndryshim pozitiv” u shpreh Komisionerja gjermane. 



Punimeve të konferencës iu drejtuan edhe znj. Rita Schëarzelühr-Sutter, Sekretare Shteti në Ministrinë e Mjedisit të 

Gjermanisë dhe Guilherme Canela de Souza Godoi, Drejtor i Departamentit për Përfshirjen Digjitale, UNESCO. 

Zyrtarja e lartë e Ministrisë gjermane të Mjedisit u shpreh se: “Autoritetet publike që prodhojnë dhe mbajnë të dhëna 
dhe informacion mjedisor kanë përgjegjësinë të jenë më transparente dhe t’i publikojnë këto të dhëna në mënyrë sa më 

miqësore për publikun. Informacioni duhet të jetë i thjeshtë, i kuptueshëm dhe i qasshëm për të gjithë.” 

Ndërsa përfaqësuesi i UNESCO-s vuri në dukje se: 

“Po jetojmë një moment të rëndësishëm, por jo të lehtë, ku themelet e institucioneve të llogaridhënies janë nën sulm 
dhe kjo përbën kërcënim për vetë funksionimin e demokracisë. Që demokracia të funksionojë, kërkohen autoritete të 

pavarura që punojnë, një media e lirë dhe një shoqëri civile aktive.” 

Sesionet përmbyllëse të konferencës, ku u diskutua mbi zhvillimet e fundit në fushën e të drejtës për informim sipas 

kontinenteve, u trajtuan çështje administrative si zgjedhja e vendit pritës të konferencës së ardhshme në vitin 2027, u 

prezantuan konkluzionet e grupeve të punës, si edhe u shpallën rezultatet e votimit për Presidencën e ICIC 2025-2027, 

u moderuan nga znj. Elona Hoxhaj, Drejtoreshë e Përgjithshme e të Drejtës për Informim. 

Në fund të konferencës u vendos që Kanadaja të jetë vendi mikpritës i edicionit të ardhshëm të Konferencës së ICIC, 

në vitin 2027. 

Vendimi për zgjedhjen e Shqipërisë në krye të ICIC u mor për 

të dytën herë radhazi, pasi Komiteti Ekzekutiv i Komision-

erëve të Informimit, në dhjetor të vitit 2024, ia besoi 

përkohësisht drejtimin e këtij forumi Komisionerit Besnik 

Dervishi, për shkak edhe të vlerësimit për kapacitetin dhe 

profesionalizmin e spikatur gjatë këtyre viteve. 

Ky vendim erdhi pas heqjes dorë nga drejtimi i ICIC i Auto-

ritetit Meksikan për të Drejtën e Informimit dhe Mbrojtjen e të 

Dhënave Personale.  

Detyra që iu dha Shqipërisë në krye të këtij forumi global konfirmon rolin në rritje të vendit tonë në arenën ndërk-
ombëtare, si dhe konsolidimin e transparencës dhe qeverisjen e mirë. 

 Faqja 6 

Berlin, Komisioneri Besnik Dervishi takim me homologen Gjermane 

Komisioneri për të Drejtën e Informimit dhe Mbrojtjen e të Dhënave Personale, z. Besnik Dervishi, në kuadër të 
pjesëmarrjes në Konferencën Ndërkombëtare të Komisionerëve të Informimit zhvilloi një takimi bilateral me 
Komisioneren Federale të Gjermanisë për Mbrojtjen e të Dhënave dhe Lirinë e Informacionit, znj. Louisa Specht-
Riemenschneider. 

 

 

 

 

 

 

 

 

 

 

 

Dy Komisionerët shprehën kënaqësinë reciproke për marrëdhëniet e vendosura mes dy institucioneve dhe forcimin e 
tyre. Zoti Dervishi e njohu homologen e tij gjermane mbi progresin e bërë nga Shqipëria në fushat e veprimtarisë që 
mbulon Zyra e Komisionerit për të Drejtën e Informimit dhe Mbrojtjen e të Dhënave Personale. Palët diskutuan 
mbi  mundësinë  e bashkëpunimit dhe shkëmbimit të përvojave institucionale në fushën e informimit dhe rritjes së 
transparencës. 



 Faqja 7 

Me qëllim përfitimin e një ekspertize profesionale u diskutua gjithashtu edhe mbi mundësinë e organizimit të një vi-
zite studimore në Autoritetin Federal për Mbrojtjen e të Dhënave dhe Lirinë e Informimit, Gjermani, kjo në funksion 
të rritjes së mëtejshme të kapaciteteve institucionale dhe aplikimit të standardeve më të mira ndërkombëtare nga ana e 
zyrës së Komisionerit.  

Zyra e Komisionerit për të Drejtën e Informimit dhe Mbrojtjen e të Dhënave Personale mbetet e angazhuar në 
ndjekjen me përgjegjësi të gjitha proceset dhe aktivitetet e këtij forumi të rëndësishëm ndërkombëtar, si dhe përfaqësi-
min dinjitoz të vendin tonë në arenën e marrëdhënieve ndërkombëtare. 

 28 Janar – Dita e Mbrojtjes së të Dhënave Personale 
 
Zyra e Komisionerit për të Drejtën e Informimit dhe Mbrojtjen e të Dhënave Personale, me rastin e 28 Janarit, Ditës 
Ndërkombëtare të Mbrojtjes së të Dhënave Personale, apo siç njihet ndërkombëtarisht “Privacy Day”, organizoi një 
aktivitet ndërgjegjësues mbi rëndësinë e respektimit të privatësisë, ruajtjes dhe mbrojtjes së të dhënave personale. 
Aktiviteti u zhvillua në gjimnazin “Sami Frashëri” në kryeqytet dhe mblodhi bashkë drejtues të shkollave të arsimit të 
mesëm të lartë, mësues, nxënës dhe prindër. 

 
Në fjalën e tij, Komisioneri z. Dervishi, vuri në dukje 
rëndësinë e ndërgjegjësimit të të rinjve për sigurinë e të 
dhënave personale, si edhe qasjen e ruajtjen e këtyre të 
dhënave edhe përballë ekspozimit që mund të sjellë 
teknologjia. Duke risjellë në vëmendje se ky vit është vit 
zgjedhor, Komisioneri u bëri apel të rinjëve, të cilët do të 
ushtrojnë të drejtën e tyre për të votuar të tregohen të kuj-
desshëm më të dhënat e tyre personale. 
I ftuar në këtë aktivitet ishte dhe Zëvendës Kreu i Zyrës së 
Këshillit të Evropës (KiE) z. Olsi Dekovi, i cili theksoi se, 
të dhënat personale, përfshirë dhe në hapësirën online, ja-
në pasuri që duhen trajtuar me shumë kujdes sidomos nga 
të rinjtë. Në lidhje me mbrotjen e tyre kërkohet edukim i 
vazhdueshëm dhe adresim në kohë i çdo cënimi të 
mundshëm. 
 
 

Me moderimin e drejtores për mbrojtjen e të dhënave personale 
znj. Pjerina Mema, nxënës, prindër dhe mësues trajtuan prob-
lematikat e hasura, duke diskutuar mbi raste dhe shembuj 
konkretë nga jeta e përditshme. Pjesë e diskutimeve ishin rastet e 
cënimit të privatësisë online, bulizmi kibernetik, mesazhet 
keqdashëse në telefon, përdorimi pa leje i fotografive apo të 
dhënave të tjera personale, si edhe problematika të tjera që kanë 
të bëjnë me nevojën për mirëinformim dhe rëndësinë e mbrojtjes 
së të dhënave personale.  
Në fund të këtij aktiviteti pjesëmarrësit plotësuan edhe pyetësorin 
e përgatitur nga Zyra e Komisionerit rreth njohurive për mbro-
jtjen e të dhënave personale. 

 
 
 
 
Më 28 janar 1981 Këshilli i Evropës (KiE) miratoi 
Konventën “Për mbrojtjen e individëve në lidhje me 
përpunimin automatik të të dhënave personale” (e 
njohur si Konventa 108). Më 26 prill 2006, Këshilli i 
Evropës vendosi të prezantojë një Ditë për Mbrojtjen 
e të Dhënave, e cila do të shënohej më 28 Janar, në 
ditën e miratimit të “Konventës 108” nga KiE. 

28 Janari, Komisioneri Dervishi leksion të hapur me studentët e Institutit Kanadez 
të Teknologjisë 

Në kuadër të 28 Janarit, Ditës Ndërkombëtare të Mbrojtjes së të Dhënave Personale, Komisioneri për të Drejtën e In-
formimit dhe Mbrojtjen e të Dhënave Personale z. Besnik Dervishi, ka zhvilluar një leksion të hapur me studentët e 
Institutit Kanadez të Teknologjisë (CIT). 
 
Njohja me fushat e veprimtarisë së Zyrës së Komisionerit ishin temë e këtij leksioni. 
Dervishi i njohu studentët me risitë e ligjit nr. 124/2024 “Për mbrojtjen e të dhënave personale”, risi këto që ecin par-
alelisht me zhvillimet teknologjike, digjitalizimin e shërbimeve dhe inovacionin. Ai theksoi se ligji, i cili është botuar 
në Fletoren Zyrtare dhe hyn në fuqi në ditët e para të muajit shkurt, garanton standardet më të larta, të përcaktuara në 
Rregulloren e Përgjithshme të BE-së “Për Mbrojtjen e të Dhënave Personale” (GDPR). Megjithatë, nevojitet 
ndërgjegjësimi sidomos i të rinjve mbi 
rëndësinë e privatësisë dhe mbrojtjes së të 
dhënave personale. 
 
Po ashtu, Komisioneri Dervishi bëri një  
përmbledhje mbi të Drejtën e Informimit, 
aksesin në informacion, angazhimin e Zyrës së 
Komisionerit për rritjen e transparencës, luftës 
kundër korrupsionit dhe llogaridhënies nga ana 
e autoriteteve publike, si dhe ndërgjegjësimin e 
qytetarëve, si elementë kyç në zbatimin e ligjit 
dhe progresin e Shqipërisë në procesin e  
integrimit në Bashkimin Evropian  



 Faqja 10 

Zyra e Komisionerit merr pjesë në edicionin e VI të konferencës ndërkombëtare 
“Recent Trends and Applications in Computer Science and Information Technology 

U zhvillua me sukses edicioni i gjashtë i konferencës ndërk-
ombëtare “Recent Trends and Applications in Computer Science 
and Information Technology – RTA-CSIT 2025”, organizuar nga 
Departamenti i Informatikës së Fakultetit të Shkencave të Nat-
yrës. Në këtë aktivitet morën pjesë akademikë shqiptar dhe të 
huaj (University of Camerino, Italy, Lynn University, Florida, 
USA, Univeristeti i Tiranës) si dhe përfaqësues të institucioneve 
publike (Komisioneri për të Drejtën e Informimit dhe Mbrojtjen 
e të Dhënave Personale, AKSK, Agjencia e Inovacionit dhe 
Ekselencës,etj,) të cilët diskutuan mbi tendencat më të fundit në 
fushën e teknologjisë/inteligjenca artificiale dhe sigurisë 
digjitale. 

Në ceremoninë e hapjes, përfaqësuesja e Zyrës së Komisionerit, 
znj. Pjerina Mema (Drejtore e Përgjithshme e Drejtorisë së 
Përgjithshme për Mbrojtjen e të Dhënave Personale)  njoftoi ndër 

të tjera miratimin e ligjit të ri nr. 124/2024 “Për mbrojtjen e të dhënave personale”, i përafruar plotësisht me Rreg-
ulloren e Përgjithshme të Bashkimit Evropian për Mbrojtjen e të Dhënave (GDPR) si dhe risitë e ligjit. Ky ligj u 
vlerësua si një hap i rëndësishëm për forcimin e kuadrit ligjor në përballje me sfidat e epokës digjitale. 

Zyra e Komisionerit theksoi se, zhvillimi i teknologjise dhe inteligjencës artificiale (IA), megjithëse sjell përfitime të 
mëdha, shoqërohet edhe me rreziqe potenciale për privatësinë e subjekteve të të dhënave. U nënvizua rëndësia që sis-
temet e IA të respektojnë parimet e legjislacionit për mbrojtjen e të dhënave personale, si transparenca, minimizimi i 
të dhënave, pëlqimi paraprak dhe sigurimi i të drejtave themelore të indivdit.  

Gjithashtu, Zyra e Komisionerit vlerëson iniciativat “Cyber-Drill Hackathon” dhe Shkolla Verore “Safe Digital EU”, 
të cilat kontribuojnë në rritjen e ndërgjegjësimit dhe edukimit të të rinjve për çështje të sigurisë kibernetike dhe mbro-
jtjes së të dhënave personale. Konferenca vijoi me diskutime të thelluara shkencore mbi ndikimin e teknologjive të 
reja në jetën moderne dhe nevojën për një ekosistem bashkëpunues ndërinstitucional për të garantuar sigurinë dhe të 
drejtat digjitale në të ardhmen. 
 

KDIMDP zhvillon trajnim mbi njohjen e Rregullores së Përgjithshme për Mbro-
jtjen e të Dhënave Personale (GDPR) me përfaqësues të institucioneve të Ballkanit 

Perëndimor 
Zyra e Komisionerit për të Drejtën e Informimit dhe Mbrojtjen e të Dhënave Personale (KDIMDP) me ftesë të 
Qendrës së Kapaciteteve Kibernetike të Ballkanit Perëndimor (WB3C) zhvilloi trajnimin 2 ditor mbi njohjen e Rreg-
ullores së Përgjithshme për Mbrojtjen e të Dhënave Personale (GDPR). Në trajnimin, ku morën pjesë Nëpunës të 
Mbrojtjes së të Dhënave (DPO) të institucioneve publike në Ballkanin Perëndimor, Zyra e Komisionerit  ofroi  ek-
spertizë në fushën e mbrojtjes së të dhënave personale, në kuadër edhe të miratimit të ligjit nr. 124/2024 “Për mbro-
jtjen e të dhënave personale” dhe përafrimit të plotë të tij me GDPR. 
 
Trajnimi u drejtua nga Sekretarja e Përgjithshme e Komisionerit për të Drejtën e Informimit dhe Mbrojtjen e të 
Dhënave Personale, znj. Blerta Xhako dhe kishte si qëllim njohjen 
e audiencës me Rregulloren e Përgjithshme për Mbrojtjen e të 
Dhënave Personale dhe konkretisht, kuadrin rregullator, të drejtat 
e subjekteve të të dhënave, detyrimet e kontrolluesve gjatë pro-
cesit të përpunimit, rolin e DPO-ve, menaxhimin e riskut dhe sig-
urinë e informacionit, etj. 
 

Sekretarja e Përgjithshme e KDIMDP-së znj. Blerta Xhako, 
diskutoi edhe me drejtorin e Qendrës së Kapaciteteve Kibernetike 
të Ballkanit Perëndimor z. Gilles Schwoerer mbi përpjekjet e va-
zhdueshme të vendeve të rajonit në përafrimin e plotë të 
legjislacionit të mbrojtjes së të dhënave me standardet e Bash-
kimit Evropian. 

Trajnimi i Nëpunësve për Mbrojtjen e të Dhënave, Zyra e Komisionerit nënshkru-
an marrëveshje me Kolegjin Universitar të Biznesit 

Komisioneri për të Drejtën e Informimit dhe Mbrojtjen e të Dhënave Personale, z. Besnik Dervishi, në cilësinë e auto-
ritetit mbikëqyrës për monitorimin e zbatimit të ligjit nr. 124/2024 “Për mbrojtjen e të dhënave personale” nënshkroi 
një marrëveshje bashkëpunimi me Institucionin e Arsimit të Lartë “Kolegji Universitar i Biznesit”, përfaqësuar nga 
Rektori, Prof. Dr. Ylber BEZO. Kjo marrëveshje vjen si rezultat i shprehjes se interesit nga ana e Kolegjit Universitar 
të Biznesit për bashkëpunim me Zyrën e Komisionerit në ofrimin e trajnimeve për programin e formimit dhe kuali-
fikimit profesional të Nëpunësve të Mbrojtjes së të Dhënave (DPO). 

Komisioneri Dervishi në fjalën e tij vlerësoi iniciativën e Kolegjit Universitar të Biznesit për t’i paraprirë procesit të 
trajnimit, ndërkohë që theksoi se përpunimi i të dhënave personale konform ligjit është shumë i rëndësishëm, prandaj 
dhe roli i Nëpunësve për Mbrojtjen e të Dhënave Personale është kyç. Duke i cilësuar të dhënat personale si identiteti i 
gjithësecilit, z. Dervishi u shpreh se ligji i ri për mbrojtjen e të dhënave personale është i përafruar tërësisht me  
Rregulloren e Përgjithshme të Bashkimit Evropian për Mbrojtjen e të Dhënave (GDPR). 

 

 

 

 

 

 

 

 

 

 

 

 

 

 

 

Rektori i Kolegjit Universitar të Biznesit, z. Ylber Bezo kërkoi mbështetjen profesionale të Zyrës së Komisionerit, 
ndërkohë që garantoi se institucioni që ai drejton ka gjithë angazhimin dhe përkushtimin për ta bërë këtë marrëveshje 
të suksesshme, përmes trajnimit të Nëpunësve të Mbrojtjes së të Dhënave. 

Në bazë të pikës 6, të nenit 34, të ligjit “Për mbrojtjen e të dhënave personale”, trajnimi i DPO-ve mund të realizohet 
ndër të tjera nga institucione të arsimit të lartë vendase ose të huaja. 

Objekti i marrëveshjes së nënshkruar është përcaktimi i kushteve të bashkëpunimit ndërmjet Palëve për zhvillimin e 
aktiviteteve për realizimin e trajnimeve të programit të formimit dhe kualifikimit profesional të Nëpunësve të Mbro-
jtjes së të Dhënave. Bashkëpunimi do të konsistojë në hartimin e një moduli për trajnimin dhe formimin profesional të 
DPO-ve, organizimin e trajnimeve me qëllim formimin e profesionistëve të interesuar në ushtrimin e rolit të Nëpunësit 
të Mbrojtjes së të Dhënave Personale. 

 Komisioneri Dervishi takon Ambasadorin Gonzato, ligji për mbrojtjen e të 
dhënave përparim i rëndësishëm drejt BE-së 

 
Komisioneri për të Drejtën e Informimit dhe Mbrojtjen e të Dhënave Personale, z. Besnik Dervishi, priti në një takim 
zyrtar Ambasadorin e Bashkimit Evropian në Tiranë, z. Silvio Gonzato. 
Në takim u diskutua mbi progresin e bërë nga Shqipëria në fushat e veprimtarisë që mbulon Zyra e Komisionerit për 
të Drejtën e Informimit dhe Mbrojtjen e të Dhënave Personale, si e drejta e informimit, mbrojtja e të dhënave person-
ale dhe të dhënat e hapura. 
Zoti Dervishi e falenderoi Ambasadorin Gonzato për mbështetjen e pakursyer që Bashkimi Evropian ka dhënë ndër 
vite dhe në veçanti për ekspertizën përgjatë procesit të harmonizimit të plotë të ligjit të ri “Për mbrojtjen e të dhënave 
personale” me Rregulloren e Përgjithshme Evropiane të Mbrojtjes së të Dhënave (GDPR). 

 
 
 
 
 
 
 
 
 
 
 
 
 
 
 
 
 
 
 
Ai theksoi se, sfidë për zyrën e Komisionerit mbetet zbatimi i plotë i ligjit, nevoja për mbështetje me kapacitete profe-
sionale, dhe veçanërisht ndërgjegjësimi i qytetarëve dhe kontrolluesve publikë e privatë me risitë e legjislacionit, si 
dhe rritja e kulturës së mbrojtjes së të dhënave personale. 
Nga ana e tij Ambasadori Gonzato vlerësoi punën e deritanishme të Zyrës së Komisionerit, duke shprehur angazhimin 
e tij të plotë për mbështetjen e këtij institucioni në përmbushjen dhe realizimin e objektivave në të ardhmen. 
 
Në takim morën pjesë edhe znj. Besa Velaj, Drejtore e Kabinetit të Komisionerit, znj. Blerta Xhako, Drejtore e 
Drejtorisë Juridike dhe Integrimit, z. Aleksandar Romanovic, Oficer Politik pranë Delegacionit të BE-së si dhe Peter 
Danis, Oficer për Mirëqeverisjen dhe Sundimin e Ligjit.  

Zyra e Komisionerit, trajnim për trajnerët që do të aftësojnë Nëpunësit e Mbrojtjes 
së të Dhënave Personale (DPO) 

Zyra e Komisionerit për të Drejtën e Informimit dhe Mbrojtjen e të Dhënave Personale organizoi më 26-27 qershor 
trajnimin dy-ditor “Training of Trainers” (ToT). Aktiviteti mblodhi profesionistë nga institucione publike dhe kompa-
ni private për t’i përgatitur si trajnerët e parë kombëtarë në fushën e mbrojtjes së të dhënave personale. 

Trajnimi u organizua në kuadër të projektit “SafeData Albania”, i zbatuar në bashkëpunim me Organizatën Shqiptare 
për Zhvillim të Qëndrueshëm (ASDO) me mbështetjen e programit SMART Balkans, financuar nga Qeveria e 
Norvegjisë. 

Programi synon të ndërtojë një rrjet kombëtar trajnerësh të certifikuar që do të aftësojnë Nëpunësit për Mbrojtjen e të 
Dhënave Personale (DPO), në zbatim të kërkesave të reja ligjore, të harmonizuara me Rregulloren e Përgjithshme të 
BE-së për Mbrojtjen e të Dhënave (GDPR). 

Në fjalën e mbajtur në mbyllje të aktivitetit, Komisioneri z. Besnik Dervishi theksoi rëndësinë e zhvillimit të trajni-
meve të tilla në kontekstin e ligjit të ri nr. 124/2024, duke nënvizuar se Nëpunësi për Mbrojtjen e të Dhënave nuk 
është më thjesht një rol formal, 
por një element kyç për zbati-
min real të standardeve të 
mbrojtjes së të dhënave dhe të 
parimit të përgjegjshmërisë. 

“Ky trajnim merr një rëndësi 
edhe më të veçantë në konteks-
tin e miratimit të ligjit nr. 
124/2024 “Për Mbrojtjen e të 
Dhënave Personale”, i cili 
shënon një etapë të re për 
mbrojtjen e të drejtave 
themelore të qytetarëve në 
Shqipëri. 

Një nga risitë më domethënëse 
që sjell ky ligj është konsolidi-
mi i rolit të Nëpunësit për 
Mbrojtjen e të Dhënave Per-
sonale, i cili nuk është më thjesht një figurë formale pranë kontrolluesit dhe përpunuesit, por kthehet në një aktor kyç 
për zbatimin praktik të kërkesave ligjore prej tyre dhe është tregues i qartë i zbatimit të parimit të përgjegjshmërisë. 
Ky është një rol i ndjeshëm, që kërkon dije të thelluara, përditësim të vazhdueshëm profesional dhe mbi të gjitha një 
etikë të lartë pune. Në këtë kuptim, investimi në përgatitjen profesionale dhe aftësimin e tyre është një do-
mosdoshmëri”, tha z. Dervishi. 

Trajnimi përfshiu tema të avancuara si: roli dhe përgjegjësitë e DPO-ve, menaxhimi i rreziqeve dhe auditimi i 
përpunimit të të dhënave, përballja me shkeljet e sigurisë, përgatitja e politikave të privatësisë dhe menaxhimi i kërke-
save të qytetarëve. 

Gjatë trajnimit, Dott.ssa Elisabetta Stringhi, eksperte nga Autoriteti Italian për Mbrojtjen e të Dhënave Personale, 
ndau përvoja praktike dhe qasje të avancuara nga zbatimi i GDPR në Itali. 

Ky trajnim shënon fillimin e ndërtimit të një infrastrukture profesionale që do të garantojë një zbatim më të sigurt, të 
qëndrueshëm dhe europian të të drejtave të privatësisë në Shqipëri. 

Komisioneri Dervishi takon Ambasadorin Britanik Nicholas Abbott 
 
Komisioneri për të Drejtën e Informimit dhe Mbrojtjen e të Dhënave Personale, z. Besnik Dervishi, priti në një takim 
zyrtar Ambasadorin e Britanisë në Tiranë, z. Nicholas Abbott. 
 
Në këtë takim u diskutua mbi progresin e bërë nga Shqipëria gjatë viteve të fundit dhe në veçanti sa i përket fushave të 
veprimtarisë së Zyrës së 
Komisionerit, e drejta e in-
formimit, mbrojtja e  të dhënave 
personale, si dhe të dhënat e hapu-
ra. 
Komisioneri Dervishi i shprehu 
mirënjohjen Ambasadorit Abbott 
për mbështetjen e vazhdueshme 
dhe marrëdhënien e shkëlqyer të 
ndërtuar ndër vite me Britaninë. 
 
Dervishi e njohu ambasadorin me 
rolin e tij si Komisioner për të 
Drejtën e Informimit dhe Mbro-
jtjen e të Dhënave Personale, për 
të cilin tha se ndjehet i privi-
legjuar që drejton prej vitesh këtë 
institucion. Komisioneri theksoi 
se, është përpjekur të japë kontrib-
utin e tij maksimal për të ngritur 
nivelin profesional të institucionit, 
si edhe për të forcuar 
marrëdhëniet me partnerët dhe 
institucionet homologe. 
 

 
 
Dervishi e informoi ambasadorin për veprimta-
rinë e Zyrës së Komisionerit, funksionet, si edhe 
iniciativat ligjore të ndërmarra përgjatë viteve të 
fundit. Referuar procesit zgjedhor të 11 majit, z. 
Dervishi e njohu ambasadorin me kontributin që 
Zyra e Komisionerit ka dhënë në  hartimin e një 
sërë aktesh të Komisionit Qëndror të Zgjedhjeve 
si, aktet për sistemin PER, politikat e privatësisë, 
hartimin e deklaratave të konfidencialitetit, harti-
min e vendimit për votuesit nga jashtë vendit, etj. 
 
Komisioneri Dervishi theksoi gjithashtu se, 
siguria e sistemeve është shumë e rëndësishme në 
kuadër të mbrojtjes së të dhënave personale dhe 
në këtë drejtim fokusi i Zyrës së Komisionerit 
është të parandalojë situatat e rrjedhjes së të 
dhënave. 
 
Ambasadori Abbott shprehu vlerësimet e tij ndaj 
Shqipërisë dhe cilësive të popullit shqiptar. Z. 
Abbot vlerësoi punën e Zyrës së Komisionerit 
dhe rikonfirmoi mbështetjen e Mbretërisë së 

Bashkuar, duke ofruar ekspertizën profesionale në funksion të rritjes së mëtejshme të kapaciteteve institucionale dhe 
aplikimit të standardeve më të mira ndërkombëtare. 

Tryezë diskutimi me organizatat e shoqërisë civile dhe mediat 
 

Zyra e Komisionerit për të Drejtën e Informimit dhe Mbrojtjen e të Dhënave Personale zhvilloi takimin e përvitshëm 
me përfaqësues të organizatave të shoqërisë civile dhe medias investigative. 
Në fokus të takimit ishte pasqyrimi i veprimtarisë së Zyrës së Komisionerit përgjatë vitit 2024 dhe bashkëpunimi me 
përfaqësuesit e shoqërisë civile dhe organizatat e medias në kuadër të shtimit të përpjekjeve për konsolidimin e kul-
turës së llogaridhënies dhe transparencës së autoriteteve publike. 
Në këtë aktivitet, i cili përkon edhe me 10 vjetorin e zbatimit të ligjit nr. 119/2014 “Për të drejtën e informimit”, 
Komisioneri z. Besnik Dervishi,  vlerësoi bashkëpunimin e deri tanimë  dhe ndërveprimin me organizatat e shoqërise 
civile dhe median, ndërsa garantoi se, institucioni që ai drejton ka qënë dhe mbetet i angazhuar për rritjen e lloga-
ridhënies dhe transparencës së autoriteteve publike. 
 
Gjatë fjalës së tij, z. Dervishi bëri një bilanc të punës dhe arritjeve të Zyrës së Komisionerit, duke e konsideruar një 
moment të rëndësishëm mbajtjen e  Konferencës VI Kombëtare për të Drejtën e Informimit, në qershor 2024, e cila 

sipas tij shënoi nisjen e një momenti të ri bash-
këpunimi me autoritetet publike, në funksion 
të transparencës dhe luftës kundër korrup-
sionit. Në këtë kuadër, ai përmendi ngritjen 
dhe funksionimin e platformës “Transparent 
Albania”, si një mjet që promovon lloga-
ridhënien dhe ofron informacion të plotë mbi 
veprimtarinë e autoriteteve publike. 
 
 
Komisioneri Dervishi u ndal edhe te prezanti-
mi i raportit paraprak “Mbi vlerësimin bazë 
për zbatimin e Konventës të Këshillit të 
Evropës “Për aksesin në dokumentet zyrtare 
nga Shqipëria”, duke theksuar se, forcimi i 
transparencës së autoriteteve publike 
nëpërmjet zbatimit të praktikave më të mira 
evropiane dhe ndërkombëtare është rruga e 
duhur për përfshirjen e publikut në qeverisje, 

duke shërbyer edhe si nxitje për ushtrimin e kësaj të drejte nga qytetarët. 
Komisioneri për të Drejtën e Informimit dhe Mbrojtjen e të Dhënave Personale u shpreh se gjatë vitit 2024, Zyra e 
Komisionerit ka marrë 1025 ankesa, ku për 616 prej tyre informacioni/dokumentacioni i kërkuar u është vënë në dis-
pozicion ankuesve, pas ndërhyrjes së institucionit që ai drejton. Z. Dervishi bëri të ditur se ankesat janë paraqitur nga 
qytetarë, përfaqësues të medias, të shoqërisë civile, përfaqësues ligjorë, etj. 
Drejtoresha e Përgjithshme e të Drejtës për Informim znj. Elona Hoxhaj, tha se  vlerësimi i Grupit të Ekspertëve lidhur 

me zbatimin e Konventës të Këshillit të Evropës për 
Aksesin në Dokumentet Zyrtare nga Shqipëria është 
në përgjithësi shumë i mirë. Ndërsa në lidhje me an-
alizën për vlerësimin e ndikimit në transparencë për 
autoritet publike duhet mbajtur parasysh nevoja për 
rritjen e kapaciteteve të Zyrës së Komisionerit për të 
bërë këto monitorime të thelluara. 
 
Përfaqësuesit e shoqërisë civile dhe medias investi-
gative vlerësuan punën dhe angazhimin e Zyrës së 
Komisionerit, si edhe diskutuan mbi problematikat 
apo vështirësitë që hasin gjatë punës së tyre në sig-
urimin e informacionit nga autoritetet publike. Ata 
sugjeruan se krahas forcimit te kulturës së transpar-

encës, duhen gjetur mekanizma shtesë për të thjeshtuar dhe për të bërë sa më të zbatueshëm ligjin, në mënyrë që auto-
ritetet të jenë sa më efikase në dhënien e informacionit të plotë dhe në kohë.  

Komisioneri Dervishi dhe Ministri Gonxhja nënshkruajnë udhëzimin “Për licensën 
standarde të ripërdorimit të informacionit të sektorit publik” 

 
 
 
 

 

 

 

 

 

 

 

 

Komisioneri për të Drejtën e Informimit dhe Mbrojtjen e të Dhënave Personale, z. Besnik Dervishi, ka nënshkruar 
udhëzimin e përbashkët me Ministrin e Ekonomisë, Kulturës dhe Inovacionit, z. Blendi Gonxhja “Për miratimin e li-
cencës standarde të ripërdorimit të informacionit të sektorit publik”. 

Ky udhëzim vjen në mbështetje të nenit 11, pika 2 dhe nenit 22, 
pika 2, të ligjit nr. 33, datë 31.03.2022 “Për të dhënat e hapura 
dhe ripërdorimin e informacionit të sektorit publik” dhe ka për 
qëllim miratimin e licensave për ripërdorimin e të dhënave të 
hapura në Republikën e Shqipërisë. 

Licensat janë të unifikuara me standardet e Bashkimit Evropian 
dhe i përkasin familjes së licensave Creative Commons CC. Li-
censat standarde për ripërdorimin e informacionit në sektorin 
publik do të ofrojnë siguri juridike për përdorimin, në mënyrë 
që informacionet të përdoren lirisht nga të gjithë, me kushtin 
kryesor që burimi i të dhënave të citohet sipas kërkesave të li-
censës. Po ashtu licensa do të jetë në format elektronik dhe do të 
shoqërojë informacionin që do të publikohet nga organet e 
sektorit publik dhe sipërmarrjet publike në faqet e tyre zyrtare 
dhe në portalin e të dhënave të hapura, opendata.gov.al. 
 
 
Ky udhëzim pas botimit në Fletoren Zyrtare do të zbatohet nga 
organet e sektorit publik, sipërmarrjet publike në Republikën e 
Shqipërisë dhe Agjencia Kombëtare e Shoqërisë së Informacio-
nit.  

Deklaratë e Përbashkët e Komisionerit për të Drejtën e Informimit dhe Mbrojtjen 
e të Dhënave Personale dhe Komisionerit Shtetëror të Zgjedhjeve 

 

 
Komisioneri për të Drejtën e Informimit dhe Mbrojtjen e të Dhënave Personale, zoti Besnik Dervishi, dhe Komision-
eri Shtetëror i Zgjedhjeve, zoti Ilirjan Celibashi, në kuadër të fushatës zgjedhore informojnë qytetarët e Republikës së 
Shqipërisë se të dyja institucionet mbeten të angazhuara në monitorimin rigoroz të periudhës para dhe gjatë fushatës 
zgjedhore. Për këtë arsye u bëjnë apel zgjedhësve, partive politike, organizatave, palëve të tjera të angazhuara në këtë 
proces të kenë kujdes në respektimin e ligjit sa u përket administrimit dhe përpunimit të të dhënave personale në 
kuadër të veprimtarisë zgjedhore. 

Konsiderojmë si detyrë tonën parësore të garantojmë që të drejtat themelore të shtetasve të respektohen në çdo hap 
duke zbatuar Kodin Zgjedhor, ligjin nr. 124/2024 “Për mbrojtjen e të dhënave personale” dhe Rregulloren e Përgjith-
shme të Mbrojtjes së të Dhënave Personale (GDPR) të Bashkimit Evropian. 

 

 

 

 

 

 

 

 

 

 

 

1. Çdo përpunim i të dhënave personale duhet të bazohet në kritere të qarta ligjore dhe të kuptueshme për shtetasit. 
Shtetasit duhet të informohen në mënyrë të qartë se si dhe për çfarë qëllimi do të përpunohen të dhënat e tyre. 

2. Partitë politike dhe organizatat përkatëse duhet të mbledhin dhe të përpunojnë vetëm ato të dhëna që janë absolut-
isht të nevojshme për qëllimet e regjistrimit të zgjedhësve. 

3. Të dhënat e mbledhura duhet të mbrohen me masa teknike dhe organizative të përshtatshme për të parandaluar 
qasjen e paautorizuar, shkatërrimin ose keqpërdorimin e tyre. 

4. Të dhënat e mbledhura për qëllime regjistrimi nuk duhet të përdoren për qëllime të tjera, si propaganda politike, pa 
marrjen e pëlqimit të informuar të shtetasit. 

5. Partitë politike dhe organizatat përkatëse duhet të jenë të përgjegjshme për çdo shkelje të parimeve të mbrojtjes së 
të dhënave dhe të jenë të hapura ndaj mbikëqyrjes nga autoritetet kompetente. 

Zbatimi i parimeve të mbrojtjes së të dhënave personale ndihmon në përforcimin e integritetit të zgjedhjeve dhe 
ruajtjes së besimit tek proceset demokratike. 

Duke marrë parasysh rreziqet e mundshme që mund të sjellë përpunimi i paligjshëm i të dhënave personale të 
zgjedhësve, inkurajojmë qytetarët dhe subjektet zgjedhore që në rastet, kur evidentojnë shkelje apo cenim të të 
dhënave personale të ankohen pranë Zyrës së Komisionerit për të Drejtën e Informimit dhe Mbrojtjen e të Dhënave 
Personale. 

Ky proces realizohet duke plotësuar fillimisht formularin e ankesës, i cili është i publikuar në faqen zyrtare të 
Komisionerit për të Drejtën e Informimit dhe Mbrojtjen e të Dhënave Personale, https://idp.al/ankohu/ e më pas duke 
e dorëzuar atë përmes postës elektronike info@idp.al, postës zyrtare, si dhe fizikisht pranë zyrave të këtij institucioni. 

Për më tepër informacion, Zyra e Komisionerit ka hartuar dhe publikuar udhëzuesin “Për përpunimin e të dhënave 
personale në kontekstin e fushatave zgjedhore”. 

Ky udhëzues orienton subjektet zgjedhore për mënyrën e garantimit të mbrojtjes së të dhënave personale të votuesve. 

 
 

 

Zhvillohet mbledhja plenare e Bordit Evropian për Mbrojtjen e të Dhënave 
(EDPB) 

Bordi Evropian i Mbrojtjes së të Dhënave (EDPB) zhvilloi mbledhjen e 102-të plenare. 

Zyra e Komisionerit për të Drejtën e Informimit dhe Mbrojtjen e të Dhënave Personale u përfaqësua në këtë forum 
nga Komisioneri z. Besnik Dervishi si dhe nga Drejtorja e Përgjithshme për Mbrojtjen e të Dhënave Personale znj. 
Pjerina Mema. 

Në këtë mbledhje bordi miratoi Deklaratën mbi Sigurimin e Moshës (AI) dhe vendosi të krijojë një grup pune për 
zbatimin e saj. Në këtë dokument bordi renditi dhjetë parime për përpunimin e të dhënave personale, ku përcaktohet 
mosha ose diapazoni i moshës së një individi. Deklarata synon të sigurojë një qasje të qëndrueshme evropiane për sig-
urimin e moshës, me qëllim mbrojtjen e të miturve, duke respektuar parimet e mbrojtjes së të dhënave.  

Kryetarja e këtij organizmi, znj. Anu Talus tha: “Sigurimi i moshës është thelbësor për të garantuar që fëmijët të mos 
kenë akses në përmbajtje që nuk janë të përshtatshme për moshën e tyre. Parimet e paraqitura nga EDPB do të 
ndihmojnë industrinë të vlerësojë moshën e një individi në përputhje me parimet e mbrojtjes së të dhënave, duke 
mbrojtur mirëqenien e fëmijëve.” 

Gjatë seancës plenare, EDPB miratoi gjithashtu rekomandimet për Kodin Botëror Anti-Doping të WADA 2027. Kur 
përpunohen të dhënat personale për qëllime anti-doping, është thelbësore të respektohen dhe të ruhen të dhënat per-
sonale të atletëve. Rekomandimet e EDPB adresojnë parimet kryesore të mbrojtjes së të dhënave, siç është nevoja për 

një bazë të përshtatshme ligjore për përpunimin e të 
dhënave personale dhe kufizimi i qëllimit. Rekomandimet 
adresojnë gjithashtu faktin që individët duhet të jenë 
plotësisht të informuar për përpunimin e të dhënave të tyre 
personale dhe mund të ushtrojnë në mënyrë efektive të 
drejtat e tyre. 

Bordi Evropian për Mbrojtjen e të Dhënave është organizmi 
më i lartë i BE-së që miraton aktet për mbikëqyrjen e zbati-
mit të unifikuar të Rregullores së Përgjithshme të BE-së 
“Për Mbrojtjen e të Dhënave Personale” (GDPR). Ky forum 
përbëhet nga titullarët e Autoriteteve kombëtare të Mbro-
jtjes së të Dhënave të vendeve anëtare të BE-së. Zyra e 
Komisionerit për të Drejtën e Informimit dhe Mbrojtjen e të 
Dhënave Personale është anëtare me statusin e vëzhguesit 
në këtë forum që nga viti 2016. 

https://idp.al/ankohu/
mailto:info@idp.al

Zyra e Komisionerit, shkëmbim eksperiencash me Agjencinë për Informim dhe 
Privatësi të Kosovës 

Komisioneri për të Drejtën e In-
formimit dhe Mbrojtjen e të Dhënave 
Personale (KDIMDP), z. Besnik Der-
vishi dhe përfaqësues të tjerë të in-
stitucionit zhvilluan një vizitë pune dy
-ditore në Kosovë, me ftesë të 
Komisioneres së Agjencisë për In-
formim dhe Privatësi (AIP), znj. Kre-
nare Sogojeva-Dërmaku. 

Qëllimi i kësaj vizite ishte shkëmbimi 
i eksperiencave dhe diskutimet mbi 
sfidat me të cilat përballen dy institu-
cionet homologe gjatë veprimtarisë së 
tyre, kjo në bazë edhe të marrëveshjes 
së bashkëpunimit datë 21.04.2022, 
ndërmjet Komisionerit për të Drejtën 
e Informimit dhe Mbrojtjen e të 
Dhënave Personale dhe Agjencisë për 
Informim dhe Privatësi të Kosovës. 

Z. Besnik Dervishi shprehu mirënjohjen për organizimin e kësaj tryeze nga ana e Agjencisë për Informim dhe 
Privatësi të Kosovës. Komisioneri Dervishi bëri një rezyme të punës së institucionit që ai drejton, ngjarjeve më të 
rëndësishme të vitit 2024 si dhe objektivat për periudhën në vazhdim. 

Miratimi i ligjit të ri “Për Mbrojtjen e të Dhënave Personale” 
u cilësua nga z. Dervishi si përgjegjësi e shtuar për zyrën e 
Komisionerit, që do të angazhohet në vijim për hartimin e të 
gjitha akteve nënligjore në zbatim të ligjit. 

Ai vuri në dukje se akordimi i presidencës së Konferencës 
Ndërkombëtare të Komisionerëve të Informimit (ICIC) është 
përgjegjësi e lartë, por njëkohësisht edhe shenjë mirënjohjeje, 
si edhe prestigj për Shqipërinë. Komisioneri shprehu gat-
ishmërinë për të vijuar bashkëpunimin dhe shkëmbimin e ek-
speriencave me homologët e Kosovës, sa i përket të drejtës së 
informimit, mbrojtjes së të dhënave personale dhe të dhënat e 
hapura. Z. Dervishi theksoi se, Zyra e Komisionerit është e 
hapur për të realizuar trajnime të ndryshme me universitetet 
dhe aktorë të tjerë, në funksion të rritjes së transparencës, 
ndërgjegjësimit dhe mirëinformimit. 

Znj. Krenare Sogojeva-Dërmaku i shprehu urimet zotit Dervishi për rinovimin e mandatit si Komisioner, si edhe 
vlerësoi përpjekjet dhe angazhimin e tij për avancimet e rëndësishme të Zyrës së Komisionerit edhe në kuadër të pro-
cesit të integrimit. 

Ajo njohu gjithashtu autoritetin shqiptar me përparimet e bëra nga agjencia që drejton, e cila ka fituar së fundmi edhe 
statusin e vëzhguesit në Bordin Evropian për Mbrojtjen e të Dhënave (EDPB). Komisionerja e Kosovës theksoi se, në 
27 janar u prezantua platforma e parë për identifikimin e rrjedhjes së të dhënave personale, ndërsa shprehu gat-
ishmërinë për të asistuar Shqipërinë në ndërtimin e një platforme të tillë. 

Gjatë tryezës së punës, të zhvilluar mes stafeve teknike, u realizuan disa prezantime mbi projektet e fundit të instituci-

oneve. 

Agjencia për Informim dhe Privatësi prezantoi platformën për sigurimin e mbrojtjes së të dhënave personale përmes 
identifikimit të rrjedhjes së të dhënave nga kontrolluesit publik e privat në Kosovë. Kjo platformë është ndërtuar si 
kombinim i shumë gjuhëve kompjuterike dhe do të 
funksionojë si një mekanizëm parandalues ndaj keqpërdo-
rimeve të mundshme dhe rrjedhjes së të dhënave.  
 

Z. Kushtrim Mustafa në cilësinë e drejtuesit të divizionit për 
inspektim dhe kontroll në departamentin e mbrojtjes së të 
dhënave personale në Agjencinë për Informim dhe Privatësi 
të Kosovës prezantoi publikimin e të dhënave në faqet zyrtare 
të institucioneve publike në komuna/bashki. Gjithashtu ai u 
ndal dhe te sistemi i vëzhgimit me kamera në sallat e 
ligjërimit dhe ambjentet sanitare.  

 

Drejtorja për të Drejtën e Informimit znj. Emerlinda Pema, 
bëri një përmbledhje të indeksit të transparencës së auto-
riteteve qëndrore dhe vendore si një mekanizëm i moni-
torimit të transparencës proaktive. Znj. Pema u shpreh se, 
transparenca e autoriteteve qëndrore dhe vendore është rritur 
nga viti në vit.  
 

Ndërsa Klark Radoniqi, inspektor në Drejtorinë e Mbrojtjes 
së të Dhënave Personale bëri një prezantim mbi raportin e 
vlerësimit të përpunimit të të dhënave personale nga Njësia e 

Informacionit të Pasagjerit (NIP) si dhe mbi raportin e vlerësimit të përpunimit të të dhënave personale në kuadër të 
zbatimit të legjislacionit për “Masat Shtesë të Sigurisë Publike nga Drejtoria e Përgjithshme e Policisë së Shtetit”.  

 



Ekspertët e BE zhvillojnë trajnim me 
Zyrën e Komisionerit mbi të dhënat e ha-
pura dhe ripërdorimin e informacionit të 

sektorit publik 
 

Me mbështetjen e ekspertëve të projektit të Bashkimit 
Evropian për Qeverisjen e Mirë, Zyra e Komisionerit për të 
Drejtën e Informimit dhe Mbrojtjen e të Dhënave Personale 
(KDIMDP), zhvilloi një trajnim për trajnerët (ToT), mbi 
zbatimin efektiv të ligjit nr. 33/2022 “Për të dhënat e hapura 
dhe ripërdorimin e informacionit të sektorit publik”. 
 
Në këtë tryezë, stafi Zyrës së Komisionerit përfitoi njohuri 
të zgjeruara mbi të dhënat e hapura dhe praktikat më të mira 
evropiane si dhe diskutoi më ekspertët ndërkombëtarë mbi 
diferencën e të dhënave të hapura dhe të drejtës për in-
formim. 

 
Një çështje tjetër që u përfshi në trajnim ishte mbikëqyrja dhe zbatimi i ligjit nr. 33/2022 “Për të dhënat e hapura dhe 
ripërdorimin e informacionit të sektorit publik” nga ana e Zyrës së Komisionerit. 
 
Në këtë kuadër, eksperti i projektit të asistencës nga ana e BE, Zoran Jachev, shprehu vlerësimet e tij ndaj Zyrës së 
Komisionerit për angazhimin dhe përkushtimin e treguar në funksion të zbatimit të këtij ligji. 
 
Ndërsa Drejtorja e Përgjithshme për të Drejtën e Informimit, znj. Elona Hoxhaj, theksoi se, Zyra e Komisionerit ka 
bërë përpjekje dhe hapa konkrete në ndërgjegjësimin e organeve publike, duke kontaktuar 220 autoritete gjatë viti 
2024, më qëllim informimin dhe ndërgjegjësimin mbi të dhënat e hapura dhe ripërdorimin e tyre.  

Të dhënat e hapura, Komisioneri 
Dervishi: Rrisin transparencën 

dhe mirëqeverisjen, sjellin 
zhvillim dhe inovacion 

 
Zyra e Komisionerit për të Drejtën e Informimit 
dhe Mbrojtjen e të Dhënave Personale, në bash-
këpunim me projektin e Bashkimit Evropian për 
Qeverisjen e Mirë organizuan tryezën e 
diskutimit me organet e sektorit publik dhe sipër-
marrjet publike “Kuptimi dhe zbatimi i ligjit për 
të dhënat e hapura dhe ripërdorimin e infor-
macionit në sektorin publik”. 
 
Komisioneri Besnik Dervishi në fjalën e mbajtur 
u ndal te rëndësia jo vetëm e ruajtjes së të 
dhënave publike, por edhe administrimit dhe publikimit të tyre, në portalin e integruar opendata.gov.al, si një mjet për 
më shumë transparencë dhe llogaridhënie të autoriteteve dhe sipërmarrjeve publike. 
“Sasia e të dhënave publike në vendin tonë, është rritur dukshëm. Kur të dhëna të tilla janë të hapura për ripërdorim, i 
shërbejnë jo vetëm rritjes së transparencës, mirëqeverisjes, përgjegjshmërisë së administratës, kërkimit shkencor, por 
edhe zhvillimit të ekonomisë mbi zgjidhje inovatore,” theksoi z. Dervishi. 
 
“Operatorët e sektorit publik edhe për shkak ndoshta të një kulture disavjeçare, janë mësuar të mbajnë të dhënat e tyre 
brenda institucionit, ndikuar edhe nga rreziku se të dhënat që ata do të ndajnë mund të keqpërdoren ose keqinterpreto-
hen. Ata mund të jenë të shqetësuar se publikimi i të dhënave i bën vulnerabël ndaj kritikave të mundshme. 
Megjithatë, përfitimet i tejkalojnë këto rreziqe dhe tashmë hapja e të dhëna është e detyrueshme me ligj,” shtoi më tej 
Komisioneri. 
 
“Të dhënat e hapura përfshijnë një riorganizim dinamik të pushtetit të sektorit publik, duke hequr dorë nga roli i tij si 
“mbajtës i informacionit” dhe duke u ridimensionuar në një rol të ri, atë të “ofrimit të informacionit”,” u shpreh z. 
Dervishi. 
Më tej ai u ndal te përfitimet e të dhënave të hapura, duke theksuar se, ato kontribuojnë për më shumë transparencë në 
qeverisje, shërbejnë si katalizator për inovacionin, ndihmojnë në përmirësimin e proceseve vendimmarrëse, rrisin 
përfshirjen e qytetarëve në vendimmarrje, përmirësojnë ofrimin e shërbimeve publike, shtojnë bashkëpunimin dhe 
shkëmbimin e njohurive, si edhe kontribuojnë në reduktimin e pabarazisë dhe nxitjen e përfshirjes sociale. 
 
Z. Dervishi vuri në dukje në fund të fjalës së tij se, zbatimi i këtij ligji kërkon bashkëpunim nga ana e të gjitha institu-
cioneve publike të përfshira, si edhe ekspertizën e domosdoshme të Bashkimit Evropian, për të sjellë përfitime për të 
gjithë, jo vetëm për publikun dhe qytetarët, por edhe vetë organet e sektorit publik dhe sipërmarrjet publike. 
 
Përfaqësues të projektit të BE-së për Qeverisjen e Mirë vlerësuan pozitivisht miratimin e ligjit të ri për të dhënat e ha-
pura nga Shqipëria, të përafruar në masë të gjerë me direktivat evropiane. Ata vunë në dukje se, tani me rëndësi do të 
jetë implementimi i ligjit, duke rritur aksesin tek të dhënat e disponueshme nga autoritetet publike, si edhe 
ndërgjegjësimin e përdoruesve. Ata shprehën gjithashtu angazhimin për të vijuar mbështetjen ndaj Zyrës së Komision-
erit përmes projekteve të asistencës. 
 
Ligji për të dhënat e hapura parashikon krijimin dhe funksionimin e një portali qendror opendata.gov.al për të bash-
kuar katalogët e të dhënave të hapura të publikuara nga operatorët e sektorit publik dhe sipërmarrjet publike. Ai është 
krijuar për ta bërë sa më të thjeshtë të jetë e mundur që të gjithë të kenë akses, të kuptojnë, të kombinojnë dhe të 
përfitojnë nga të dhënat e hapura, pra për të ndihmuar organizatat dhe individët të maksimizojnë vlerën e tyre. 
 
Grupet e prekura nga fushëveprimi i këtij ligji janë organet e sektorit publik, sipërmarrjet publike, biznesi, shoqëria 
civile, qytetarët, e grupe të ndryshme palësh të interesuara. 

Kompanitë dhe bizneset e reja në veçanti do të përfitojnë akses më të lehtë në një gamë më të gjerë të të dhënave të 
sektorit publik, konsumatorët dhe qytetarët përfitojnë po ashtu nga zbatimi i këtij ligji, pasi do të kenë një zgjedhje më 
të gjerë të produkteve digjitale më të mira dhe të të lira, të zhvilluara në bazë të të dhënave të sektorit publik. Edhe 
vetë organet e sektorit publik do të kenë përfitime nga zbatimi i ligjit në aksesimin më të lehtë të të dhënave të njëri-
tjetrit. 

 Faqja 22 



 Faqja 23 

Mbrojtja e të Dhënave, Komisioneri Dervishi me bizneset: Ligji i ri të kuptohet dhe 
zbatohet, na dikton një frymë të re! 

 
“Komisioneri për të Drejtën e Informimit dhe Mbrojtjen e të Dhënave Personale dhe Sekretariati i Këshillit të Inves-
timeve në bashkëpunim me Shoqatën Shqiptare të Investitorëve të Huaj (FIAA), organizuan një tryezë dialogu me 
komunitetin e biznesit mbi ndërgjegjësimin për të drejtat dhe detyrimet që rrjedhin nga ligji nr. 124/2024 “Për Mbro-
jtjen e të Dhënave Personale”. 

Gjatë fjalës së tij, Komisioneri për të Drejtën e In-
formimit dhe Mbrojtjen e të Dhënave Personale, z. 
Besnik Dervishi, theksoi se, ky ligj ka një ndikim 
të gjerë tek bizneset, pasi përcakton një sërë risish, 
sa i përket detyrimeve për përpunimin e të 
dhënave personale. Ai theksoi nevojën që bizneset 
të zhvillojnë në kohë politika të brendshme për 
mbrojtjen e të dhënave dhe të përshtasin praktikat 
e tyre në përputhje me rregulloret e reja.  

“Risitë e ligjit të ri na diktojnë drejt një fryme të 
re, drejt një qasje të re, prandaj është shumë e 
nevojshme që ligji të kuptohet dhe zbatohet në 
mënyrën e duhur nga të gjithë dhe për këtë do të 
keni të gjithë bashkëpunimin nga ana jonë, duke 
shpresuar dhe uruar në vendosjen e një partner-

iteti luajal institucional”, u shpreh z. Dervishi. 

Në vijim, z. Balazs Revesz, President i FIAA, vlerësoi rëndësinë e këtij dialogu si një mundësi të vlefshme për të 
adresuar sfidat dhe përgjegjësitë që bizneset do të kenë në kuadër të zbatimit të ligjit të ri. Ai theksoi se, transparenca 
dhe qartësia në interpretimin e dispozitave ligjore janë thelbësore, ndërsa bizneset, veçanërisht ato që përpunojnë vol-
ume të larta të dhënash, duhet të investojnë në 
sisteme më të sigurta dhe të përmirësojnë ka-
pacitetet e tyre për menaxhimin e rreziqeve.  

Revesz nënvizoi rolin e institucioneve publike 
dhe organizatave të biznesit në ofrimin e udhëzi-
meve dhe trajnimeve të specializuara për 
përshtatjen me ligjin. 

Gjatë diskutimit të hapur, përfaqësuesit e biznesit 
ndanë shqetësimet dhe opinionet e tyre mbi sfidat 
praktike të zbatimit të ligjit, duke theksuar 
nevojën për qartësi mbi rolet dhe përgjegjësitë e 
tyre ligjore.  

Ata ngritën çështje lidhur me kostot shtesë që 
mund të krijojë zbatimi i ligjit, burimet e 
nevojshme për të garantuar përputhshmërinë dhe 
sfidat në menaxhimin e të dhënave të ndjeshme. 

 Gjithashtu, ata kërkuan më shumë udhëzime mbi procedurat specifike për raportimin e shkeljeve, detyrimet për 
ruajtjen e të dhënave dhe mekanizmat e auditimit dhe mbikëqyrjes.  

Zyra e Komisionerit shprehu angazhimin për zhvillimin e trajnimeve me bizneset për të ndihmuar në rritjen e kup-
tueshmërisë mbi ndryshimet ligjore, si edhe për përgatitjen e të gjithë udhëzimeve të nevojshme në zbatim të ligjit të ri 
për mbrojtjen e të dhënave personale. 

Komisioneri Dervishi takon shefin e Misionit të ODIHR-it Ambasadorin Lamberto 
Zannier 

Komisioneri për të Drejtën e Informimit dhe 
Mbrojtjen e të Dhënave Personale, z. Besnik 
Dervishi, zhvilloi një takim me shefin e 
Misionit të Zyrës së ODIHR-it në Tiranë, Am-
basadorin Lamberto Zannier. Në fokus të këtij 
takimi ishte roli i Zyrës së Komisionerit në 
kuadër të procesit të zgjedhjeve parlamentare të 
11 Majit 2025. 

Zoti Dervishi e informoi Ambasadorin Zanier 
mbi hapat e ndërmarra nga Zyra e Komisionerit 
në kuadër të monitorimit të procesit zgjedhor, 
duke ngritur edhe një grup pune që mbikëqyr 
sjelljen e partive politike në raport me përpuni-
min e ligjshëm të të dhënave personale të 
zgjedhësve. Z. Dervishi theksoi se, deri më tani 
pranë Zyrës së Komisionerit nuk janë paraqitur 
ankesa për cënimin e të dhënave personale nga 
partitë politike apo nga qytetarët. Komisioneri 
Dervishi e njohu gjithashtu Ambasadorin Zan-
nier me deklaratën e përbashkët me Komision-

erin Shtetëror të Zgjedhjeve, “Mbi administrimin dhe përpunimin e të dhënave personale në kuadër të veprimtarisë 
zgjedhore”. Dervishi e informoi shefin e Misionit të ODIHR edhe mbi kontributin që KDIMDP ka dhënë në lidhje me 
hartimin e akteve për procesin e votimit nga jashtë, për sistemin PER, etj. Ambasadori Lamberto Zannier shprehu 
vlerësime për kontributin dhe rolin e Zyrës së Komisionerit për të Drejtën e Informimit dhe Mbrojtjen e të Dhënave 
Personale. 

Shkëmbim eksperience dhe 
praktikash të mira në fushën e të 

drejtës për Informim 

Përfaqësues nga 14 autoritete evropiane për të 
Drejtën e Informimit u mblodhën në Prishtinë 
në Takimin e 4-t të Seminarit të Rasteve të 
Veçanta (Case Handling Workshop) . Nën or-
ganizimin e Agjencisë për Informim dhe 
Privatësi të Republikës së Kosovës, ekspertët e 
fushës ndanë me njëri-tjetrin eksperiencë dhe 
praktikat më të mira mbi shqyrtimin e rasteve 
konkrete me interes publik dhe aksesin në 
dokumente zyrtare në lidhje me to. 
Pjesëmarrës në këtë aktivitet ishin përfaqësues nga autoritetet e Mbretërisë së Bashkuar, Gjermanisë, Austrisë, 
Zvicrës, Portugalisë, Spanjës, Skocisë, Zyrës së Avokatit të Popullit Evropian, Kroacisë, Hungarisë, Sllovenisë, 

Shqipërisë, Malit të Zi dhe Maqedonisë së Veriut.  Gjatë 
aktivitetit u diskutua, ndër të tjera, mbi çështje që kanë të 
bëjnë me transparencën në kuadër të zbatimit të 
legjislacionit mbi mjedisin dhe të drejtave të konsumato-
rit; mbi procedurat e shpenzimeve me fondet publike dhe 
partneritetit publik-privat; ofrimin e shërbimeve publike 
nëpërmjet platformave teknologjike/digjitale; trajtimin e 
sekretit tregtar apo të drejtës së autorit. Zyra e Komision-
erit, në këtë seminar, mbajti një prezantim në lidhje me 
rastin e trajtimit jo të saktë të konceptit të konfidencial-
itetit nga autoriteti publik gjatë ushtrimit të kompetencave 
të tij mbikëqyrëse në raport me transparencën dhe in-
teresin e lartë publik.  

Qasja dhe aksesi në informacion, 
Dervishi: KDIMDP e angazhuar 

për të rritur transparencën e auto-
riteteve publike 

Komisioneri për të Drejtën e Informimit dhe 
Mbrojtjen e të Dhënave Personale z. Besnik Der-
vishi mori pjesë në takimin e katërt të grupeve 
tematike të punës mbi qasjen/aksesin në infor-
macion, i organizuar në kuadër të projektit 
“Promovimi i Lirisë së Shprehjes në Shqipëri 
përmes Dialogut të Hapur”, i bashkëfinancuar 
nga BE/Këshilli i Europës dhe në koordinim me 
Departamentin e Gazetarisë Universiteti i Tira-
nës. Diskutimet u përqëndruan te shkëmbimi i 

përvojave, situata aktuale, rekomandimet praktike për përmiresimin e aksesit në informacion në vendin tonë. 

Komisioneri Dervishi bëri një rezyme të punës së Zyrës si dhe të performancës së institucioneve në raport me 
zbatueshmërinë e ligjit për të drejtën e informimit. Dervishi solli në vëmendje të grupeve të interesit se, institucioni që 
ai drejton është i angazhuar për rritjen e llogaridhënies dhe transparencës së autoriteteve publike dhe se ligji nr. 
119/2014 “Për të drejtën e informimit” duhet promovuar nga të gjithë palët pasi i përmbush të gjitha kushtet për të 
qënë i zbatueshëm plotësisht si nga autoritet publike ashtu edhe nga çdo subjekt kërkues i informacionit.  

Duke u ndalur te situata aktuale, theksoi se, aksesi i gazetarëve në informacionin publik ka një rëndësi të veçantë, 
megjithatë duhet mbajtur parasysh se, e drejta e informimit është e ndryshme nga liria e shprehjes. 

Qasja dhe aksesi në informacion është një komponent themelor i qeverisjes demokratike, transparencës dhe lloga-

ridhënies. 

 

Komisioneri Dervishi merr pjesë në Samitin 
Global të Privatësisë në Uashington, DC 

Komisioneri për të Drejtën e Informimit dhe Mbrojtjen e të Dhënave 
Personale, z. Besnik Dervishi mori pjesë në Edicionin e 25-të të 
Samitit Global Vjetor të Privatësisë, organizuar nga Shoqata Ndërk-
ombëtare e Profesionistëve të Privatësisë (International Association 
of Privacy Professionals – IAPP), në Uashington, DC. Në kuadër të 
Ditës së Autoriteteve të Mbrojtjes së të Dhënave, në këtë samit u 
diskutua në lidhje me sfidat e mbrojtjes së të dhënave personale, në 
dritën e bashkëpunimit ndërkombëtar, pavarësinë e autoriteteve 
mbikëqyrëse, perspektivat e shoqërisë civile, etj.  

Samiti Global i Privatësisë është një aktivitet, ku marrin pjesë profe-
sionistë të fushës si politikëbërësit kryesorë, teknologë, autorë dhe sipërmarrës nga e gjithë Bota, të cilët diskutojnë 

dhe kërkojnë zgjidhje për çështje strategjike dhe sfidat e përditshme në 
privatësi, qeverisjen e inteligjencës artificiale dhe përgjegjësinë 
digjitale. 

 

Samiti Global i Privatësisë, Dervishi zhvillon 
takime me zyrtarë të lartë të SHBA 

Komisioneri për të Drejtën e Informimit dhe Mbrojtjen e të Dhënave 
Personale, z. Besnik Dervishi, në kuadër të Samitit Global Vjetor të 
Privatësisë në Uashington DC,  zhvilloi takime me zyrtarë të lartë të 
institucioneve të Shteteve të Bashkuara të Amerikës.  

Në Departamentin Amerikan të Drejtësisë, z. Besnik Dervishi u takua me Drejtuesin e Privatësisë dhe Lirive Civile, z. 
Peter A. Winn dhe Ambasadorin Sting Lang, Koordinator Ndërkombëtar për Politikat e Komunikimit dhe Informacio-
nit, me të cilët diskutoi në lidhje me ligjin e ri për mbrojtjen e të dhënave personale në Shqipëri dhe sfidat e zbatimit të 
këtij ligji.  

Dervishi zhvilloi gjithashtu një takim me kreun e Komisionit Federal për Tregtinë, z. Andrew Ferguson, me të cilin 
diskutoi mbi mbrojtjen e të dhënave dhe posaçërisht zbatimin e kuadrit për mbrojtjen e të dhënave BE-SHBA, sipas 
vendimit të Komisionit Evropian 2023/1795, datë 10 korrik 2023.  

 

Zyra e Komisionerit me Amcham për 
ligjin e ri për mbrojtjen e të dhënave, 
Komisioneri Dervishi: “Ligji shënon 
progres të madh, tani sfidë zbatimi i 

plotë i tij!” 

Zyra e Komisionerit për të Drejtën e Informimit dhe 
Mbrojtjen e të Dhënave Personale bashkëorganizoi me 
Dhomën Amerikane të Tregtisë (AmCham) një forum 
informues me përfaqësuesit e bizneseve me temë 
“Përmirësimi i Standardeve për Mbrojtjen e të Dhënave 
Personale në Shqipëri, Zbatimi i Ligjit të Ri – Sfidat dhe 
Zgjidhjet për Bizneset”. 

Në fjalën e mbajtur para anëtarëve të AmCham, 
Komisioneri Dervishi theksoi se ligji i ri nr. 124/2024, 
sjell një sërë risish thelbësore në mbrojtjen e të 
dhënave personale, të cilat kanë ndikim të drejtpër-
drejtë mbi bizneset si kontrollues dhe përpunues, pasi 
ata duhet të sigurojnë transparencë të plotë për 
mënyrën sesi i përpunojnë dhe administrojnë këto të 
dhëna. 

“Ligji i ri i siguron mbrojtje më të mirë për subjektet 
e mbrojtjes së të dhënave dhe gjithashtu përcakton më 
qartë të drejtat dhe detyrimet e çdo kontrolluesi dhe 
përpunuesi. Ligji zgjeron të drejtat e individëve mbi 
të dhënat e tyre, duke përfshirë: Të drejtën për akses 
dhe përmirësim të të dhënave; të drejtën për të mos iu 
nënshtruar vendimeve automatike; si edhe të drejtën 
për t’u harruar, që detyron bizneset dhe platformat 
online të fshijnë të dhëna që nuk janë më të nevojsh-

Ai nënvizoi se, bizneset duhet të marrin masa më të forta për të 
mbrojtur të dhënat personale kundër humbjes, aksesit të paau-
torizuar ose keqpërdorimit. Gjithashtu ligji kërkon nga bizneset 
të caktojnë një Nëpunës për Mbrojtjen e të Dhënave (DPO), i 
cili do të jetë përgjegjës për mbikëqyrjen e përputhshmërisë me 
ligjin dhe për t’u siguruar që masat e duhura janë zbatuar. 

“Përveç detyrimeve ligjore, është thelbësore që të gjithë ne të 
ndryshojmë qasjen ndaj mbrojtjes së të dhënave personale. Kjo 
nuk është vetëm një kërkesë ligjore, por një praktikë e do-
mosdoshme për të ndërtuar besimin mes bizneseve dhe 
qytetarëve. Të dhënat personale janë një aset i çmuar dhe mbro-
jtja e tyre duhet të jetë një prioritet për çdo organizatë,” 
nënvizoi më tej në fjalën e tij z. Dervishi. 

Komisioneri bëri gjithashtu nje përmbledhje të rrugëtimit të gja-
të që ka ndjekur ky ligj, duke theksuar se hartimi dhe finalizimi i 
tij erdhi si rezultat i kërkesave të Bashkimit Evropian në kuadër 
të procesit të integrimit, por dhe si ambicje e Shqipërisë për të 
pasur një ligj të përafruar plotësisht me rregulloret dhe direktivat 
e BE-së. 

Drejtori Ekzekutiv i Dhomës Amerikane të Tregtisë z. Neritan 
Mullaj u shpreh se “pjesëmarrja kaq e madhe në aktivitet është 
shenjë e interesit të gjerë të bizneseve për këtë ligj të 
rëndësishëm. Gjithashtu, ky ligj i krijon akses biznesit për të 
qenë sa më kompetitiv në kuadrin ndërkombëtar dhe evropian. 
Në anën tjetër, është një ligj kompleks, ndaj bashkëpunimi dhe 
dialogu me Zyrën e Komisionerit është me rëndësi. Ne duhet të 
ndërgjegjësohemi, pasi ky do të jetë një ligj i vlefshëm për bizneset tona.” 

Drejtorja e Kabinetit të Komisionerit znj. Besa Velaj, nje-
herësh eksperte e hartimit të ligjit për mbrojtjen e të dhënave 
personale, si edhe e setit të akteve nënligjore në zbatim të 
këtij ligji, prezantoi metodologjinë për përllogaritjen e masës 
së sanksioneve administrative si dhe diskutoi mbi sfidat e 
bizneseve në përputhje me kërkesat e Rregullores së Përgjith-
shme të Bashkimit Evropian (GDPR).  

Albana Karapanço, Kryetare e Komitetit Ligjor, Rregullator 
dhe i të Drejtave të Pronësisë Intelektuale të AmCham shpre-
hu kënaqësinë që metodologjia e sanksioneve administrative 
u prezantua për herë të parë në këtë aktivitet si një mundësi 
për rritjen e ndërgjegjësimit dhe sqarimin përmes shembujve 
konkretë, sesi do të funksionojnë mjetet rregullatorë në zba-
tim të ligjit.  

 

Përfaqësuesit e bizneseve shprehën opinionet dhe rekomandimet e 
tyre në lidhje me zbatimin e paketës së re ligjore, si edhe ndanë 
mendime për një bashkëpunim në vazhdimësi me Zyrën e Komision-
erit me qëllim zbatimin sa më të plotë të ligjit dhe akteve nënligjore. 
Zyra e Komisionerit do të mbajë një komunikim të hapur me bizneset 
dhe do të zhvillojë trajnime në vazhdimësi, si edhe tryeza të tjera 
diskutimi, me qëllim rritjen e kapaciteteve, si edhe implementimin e 
plotë të ligjit të ri për mbrojten e të dhënave personale.  

Zhvillohet mbledhja e Bordit Evropian të Mbrojtjes së të Dhënave në Bruksel 

Bordi Evropian i Mbrojtjes së të Dhënave (EDPB) zhvilloi në Bruksel mbledhjen e 106-të plenare në datat 3 dhe 4 
qershor 2025. 

Zyra e Komisionerit për të Drejtën e Informimit dhe Mbrojtjen e të Dhënave Personale u përfaqësua në këtë forum 
nga Komisioneri z. Besnik Dervishi si dhe 
nga Drejtorja e Kabinetit znj. Besa Velaj. 

Në këtë mbledhje u diskutua mbi zhvillimet 
më të rëndësishme strategjike dhe ndër-
rregullatore, transferimet ndërkombëtare të të 
dhënave, përpunimi i tyre për qëllime 
kërkimore, zbatimi i nenit 48 të Rregullores 
së Përgjithshme të Mbrojtjes së të Dhënave 
(GDPR) dhe ndërveprimi i tij me rregullore të 
tjera të BE-së, si Akti për Tregun Dixhital 
(DMA) dhe Rregullorja për Luftën e Pastrimit 
të Parave. 

U trajtua gjithashtu zhvillimi i praktikave të 
avancuara mbikëqyrëse dhe legjislative, zhvil-
limet në lidhje me çështje të zbatimit praktik 
të GDPR, ndikimi i teknologjive të reja – në 
veçanti të inteligjencës artificiale, – në të 
drejtat e njeriut dhe mbrojtjen e privatësisë. 

Bordi Evropian për Mbrojtjen e të Dhënave (EDPB) është një institucion i pavarur i BE-së, që ka për qëllim zbatimin 
e Rregullores së Përgjithshme për Mbrojtjen e të Dhënave (GDPR) dhe promovimin e bashkëpunimit mes autoriteteve 
mbikëqyrëse të mbrojtjes së të dhënave në BE. 

Komisioneri për të Drejtën e Informimit dhe Mbrojtjen e të Dhënave Personale, mban statusin e anëtarit vëzhgues të 
përhershëm në Bordin Evropian për Mbrojtjen e të Dhënave (EDPB) që nga viti 2016. Ky status i mundëson 
Komisionerit të marrë pjesë rregullisht në mbledhjet e tij periodike, të kontribuojë në diskutime dhe të japë mendime. 

 

Zyra e Komisionerit në tryezën e diskutimit të Konfindustria Albania për ligjin e ri 
të mbrojtjes së të dhënave 

Zyra e Komisionerit për të Drejtën e Informimit 
dhe Mbrojtjen e të Dhënave Personale mori 
pjesë në tryezën e organizuar nga Konfindustria 
Albania me temë “Korniza e re ligjore e 
privatësisë në Shqipëri: detyrimet, mundësitë 
dhe skenarët”. 

Drejtorja e Kabinetit të Komisionerit, znj. Besa 
Velaj, njëherësh eksperte e hartimit të ligjit për 
mbrojtjen e të dhënave personale, si edhe e ak-
teve nënligjore në zbatim të tij, prezantoi pikat 
kyçe të këtij ligji, risitë që sjell si dhe qasjen që 
duhet të  mbajnë kontrolluesit dhe përpunuesit e 
të dhënave personale. 

Znj. Velaj në fjalën e saj theksoi se, ligji nr. 
124/2024, i përafruar tërësisht me Rregulloren e 
Përgjithshme të Bashkimit Evropian (GDPR) ka 

për qëllim të rregullojë mënyrat e përpunimit të të dhënave. Ajo vuri në dukje se, etapat nëpër të cilat kaloi ky ligj deri 
në miratimin e tij i shërbyen Shqipërisë për të parë edhe eksperiencën e vendeve të BE-së.  Duke u ndalur te sanksio-
net administrative që parashikon Ligji për Mbrojtjen e të Dhënave Personale, znj. Velaj u bëri apel kontrolluesve dhe 
përpunuesve të rrisin kulturën e mbrojtjes së të dhënave, ndërkohë që i ftoi ata të tregohen proaktivë ndaj mbrojtjes së 
të dhënave personale, pasi Zyra e Komisionerit në radhë të parë synon ndërgjegjësimin. 

I ftuar në këtë tryezë ishte edhe zëvendësministri i drejtësisë, z. 
Tedi Dobi, i cili u shpreh se ky ligj vjen si rezultat i një pune të 
palodhur disa vjeçare dhe sjell harmonizimin e të gjitha in-
teresave. Ai theksoi se, përfshirja e botës së biznesit dhe sipër-
marrjes është me rëndësi të posaçme edhe në kuadër të nego-
ciatave për anëtarësimin e Shqipërisë në BE. 

Presidenti i Konfindustria Albania, z. Davide Rogai tha se, 
sipërmarrësit Italo-shqiptare duhet të mbështesin njëri-tjetrin 
dhe të marrin përgjegjësinë se si do të përdoren këto të dhëna, 
në mënyrë që të kontribuojnë në krijimin e një mjedisi sa më të 
sigurt digjital. 

Kreu i Zyrës së Tregtisë pranë Ambasadës Italiane në Shqipëri, z. Stefano Salmaso u shpreh se, Ligji për Mbrojtjen e 
të Dhënave Personale që po zbatohet tashmë në Shqipëri do t’u japë kompanive mundësinë të rrisin më tej besimin e 
konsumatorëve dhe të përmirësojnë marrëdhënien mes drejtuesëve të shoqërive dhe konsumatorit. 

Ligji i ri për Mbrojtjen e të Dhënave Personale u miratua në 19 dhjetor 2024 nga Kuvendi i Republikës së Shqipërisë 
dhe hyri në fuqi në shkurt të këtij viti. Gjatë kësaj periudhe, Zyra e Komisionerit ka organizuar trajnime dhe tryeza 
diskutimi për të rritur kuptueshmërinë dhe ndërgjegjësimin për zbatimin e plotë të ligjit. 

 

Zhvillohet mbledhja e 48-të Plenare e Komitetit Konsultativ të Konventës 108 në 
Strasburg 

Komisioneri për të Drejtën e Informimit dhe Mbrojtjen e të Dhënave Personale, z. Besnik Dervishi dhe Drejtorja e 
Përgjithshme për Mbrojtjen e të Dhënave znj. Pjerina Gaxha, morën pjesë në punimet e Mbledhjes së 48-të Plenare të 
Komitetit Konsultativ të Konventës për mbrojtjen e individëve lidhur me përpunimin automatik të të dhënave person-
ale (Konventa 108), të zhvilluara në Strasburg. Në këtë mbledhje, u trajtuan çështje kyçe në fushën e mbrojtjes së të 
dhënave personale në kontekstin e zhvillimeve teknologjike dhe juridike globale. Pikat kryesore të diskutimit përf-
shinë: 

 Rrjedhat ndërkufitare të të dhënave personale, me fokus te zbatimi i Klauzolave Kontraktuale Model (Model Con-
tractual Clauses – MCC), vendet që i kanë miratuar ato, si dhe nevojat për zhvillimin e mjeteve të reja për të 
lehtësuar shkëmbimet ndërkombëtare të të dhënave. Sekretariati prezantoi gjithashtu një nisëm të re për një dialog 
shumëpalësh mbi transferimet e të dhënave. 

 Interpretimi i Nenit 11 të Konventës së modernizuar 108, që lidhet me kufizimet e mundshme të të drejtave për 
mbrojtjen e të dhënave, ku Komiteti shqyrtoi draft-udhëzimet përkatëse dhe u ftua të miratonte dokumentin për 
publikim. 

 Mbrojtja e të dhënave në kontekstin e Modeleve të Mëdha Gjuhësore (LLMs), ku u trajtuan rreziqet e privatësisë 
dhe përpunimit të të dhënave që burojnë nga përdorimi i teknologjive të avancuara të inteligjencës artificiale. 

Komiteti mori gjithashtu në shqyrtim informacionin mbi bashkëpunimet ndërinstitucionale brenda Këshillit të 
Evropës, zhvillimet më të fundit në fushën e mbrojtjes së të 
dhënave në vendet pjesëmarrëse, si edhe projektet aktuale të 
bashkëpunimit në këtë fushë. 

Gjatë këtij sesioni, përfaqësuesit e shteteve anëtare të Këshillit 
të Evropës në Komitet, zgjodhën me votim  edhe Komisionerin 
për Mbrojtjen e të Dhënave Personale të Këshillit. Pjesëmarrja 
në këtë tryezë të rëndësishme ndërkombëtare rikonfirmon anga-
zhimin e Shqipërisë për të ndjekur standardet më të larta të 
mbrojtjes së të dhënave personale dhe për të qenë pjesë aktive 
në zhvillimet globale që ndikojnë drejtpërdrejt të drejtat e indi-
vidëve në epokën dixhitale. 

